Тема: И, туган тел...

Максат: 

· халыкара туган тел көне турында мәгълүмат бирү;
· сәнгатьле сөйләү күнекмәсен, халык авыз иҗатын сөйләмдә куллана белү күнекмәсен үстерү;
· туган телебезгә хөрмәт, мәхәббәт, телебезне бозмыйча сөйләшү сыйфаты тәрбияләү.

Дәрес барышы
I. Оештыру.

II. Укытучының кереш сүзе.
- Бу хәл Пакистанда 1952 нче елның 21февралендә була. Бангл теленә дәүләт статусы бирүне таләп итеп чыгыш ясаучы биш студент үтерелә. Шушы вакыйгадан соң 47 ел үткәч, 1999 нчы елда 21 февраль Бангладеш тәкъдиме белән ЮНЕСКО тарафыннан Халыкара туган тел көне дип игълан ителә.
Бүген дөнья халыклары 6 меңнән артык телдә сөйләшә. Ләкин соңгы елларда телләрнең күпләп бетә баруы күзәтелә.

Һәркем өчен дөньядагы барлык телләр арасында иң кадерлесе – тәүге кабат сөйләшә башлаган ана теле.

“Бу – безнең балачагыбыз, гаиләбез, җәмгыятебездәге беренче тапкыр аралашуыбыз теле, –  ди  ЮНЕСКОның Генераль директоры Каитиро Мацуура үзенең махсус мөрәҗәгатендә. – Халыкара туган тел көнендә барлык телләр дә тигез дип таныла, чөнки аларның һәркайсы кеше язмышы өчен җавап бирә, һәркайсы табигый мирас булып тора һәм без аны, һичшиксез, сакларга тиешбез”.
Балалар, тел турында сез нәрсәләр беләсез? Хәзер сүзне сезгә бирәм.

III. Укучылар чыгышы.

1. Тел – безнең гомерлек юлдашыбыз. Кешенең бөтен тормышы тел белән бәйле. Туганнан алып соңгы сулышына кадәр тел һәм сүз – кешенең аерылгысыз юлдашы булып тора.
2. Әйе, Тукаебыз: “И, туган тел, и, матур тел, әткәм-әнкәмнең теле,” – дип сөеп әйткән туган телебез турында. Ә безнең телебез нинди тел соң?

3. Туган телебез – татар теле. Ул төрки телләр гаиләсенә керә. Бу гаиләгә бер-берсенә шактый якын булган башкорт, казак, кыргыз, үзбәк, каракалпак, нугай, төрекмән, азәрбайҗан, төрек һ.б. телләр керә.
4. Чит өлкәләрдә телебезне болгар-татар теле, диләр. Бу татар теленең кырым-татар, румын-татар телләреннән аерылып торуын һәм аның элекке болгар теленнән үсеп чыгуын күрсәтә.
5. Россиядә һәм аннан читтә яшәүче татарлар 7млн. Ә телебезнең килеп чыгышы турында ниләр беләбез соң?

6. Татар теле зур үсеш юлы үткән иң камил телләрнең берсе. Татар дигән исемнең тарихы да бик борынгы. Галимнәр аны төрлечә аңлаталар. Кайберләре аны “тартар” сүзеннән алынган дип уйлыйлар. Бу фикер безнең халыкка туры килә, чөнки ул сүз бөтен авырлыкны курыкмыйча тартыр дигәнне аңлата. Ә татар халкы, Тукай әйткәнчә: “Сугышта юлбарыстан көчле, ә тынычта аттан артык эшли”.
7. Н. Нәҗминең “Татар теле” шигырен бер укучы яттан укый.

8. Телебез чыннан да аһәңле, йомшак, затлы, хикмәтле сүзләргә бай тел.
“Тел дигән дәрья бар,

Дәрья төбендә мәрҗән бар.

Белгәннәр чумып алыр,

Белмәгәннәр коры калыр” - дигән халык сүзе бик дөрес әйтелгән. Хәзер телебезнең мәкаль-әйтемнәренә күз салыйк. (Укучылар тел турында мәкальләр әйтәләр):
- Тел – белемнең ачкычы, акылның баскычы.

- Алтыда белгән ана телең алтмышта онытылмас.

- Иле барның теле бар.

- Телләр белгән – илләр белгән.

- Сүз бер көнлек, тел гомерлек.

- Сөйдергән дә тел, биздергән дә тел.

- Дөньяда иң татлы нәрсә дә – тел, иң ачы нәрсә дә – тел.

- Туган телем – иркә гөлем, киңдер сиңа күңел түрем.

- Тел – кешенең рухи көзгесе.

- Тел Төмәнгә илтә.

9. Нинди мәгънәле сүзләр! Мәкаль-әйтемнәр, өлкәннәребезнең киңәшләре безне – яшьләрне – яшәргә өйрәтә. “Туган телем – иркә гөлем” дип сөеп дәшәбез. Туган телебездә аралашып куанабыз. Үз халкыңның улы-кызы булу өчен аның гореф-гадәтләрен, җыр-моңнарын, әкиятләрен кечкенәдән күңелеңә салып үсү кирәк.
10. “Мин яратам сине, Татарстан” җыры башкарыла.

11. Хәзерге заманда халыкларга үзара аралашып яшәү хас. Шуңа күрә икетеллелек, күптеллелек алга китте. Мондый күренеш бик борынгы чорда ук күзәтелгән, чөнки ул башка милләтләр белән аралашып яшәр өчен кирәк булган. Бүгенге көндә безнең тормышта татар-рус икетеллелеге киң таралды.
12.  Туган телем күп еллардан бирле

Чәчәк ата йөрәк түрендә.

“Әнкәй “дигән иң беренче сүзне

Мин әйткәнмен татар телендә.

13.  Туган оясыннан аерылган кош

Канатына мәңге ял тапмый,

Туган телен яратмаган кеше

Башкаларның телен яратмый.

14.  Заман миңа: “Югарыга мен!” – дип,

Ике канат биреп үстерде.

Канатымның берсе – татар теле,

Икенчесе – бөек рус теле.

15.  Татарча да яхшы бел,

Урысча да яхшы бел.

Икесе дә безнең өчен

Иң кирәкле затлы тел.

16. Бер укучы “Русский язык” (Ә.Ерикәй) шигырен яттан укый.
17. Инглиз телендә шигырь укыла.
18.  Тел кешене дус итә,

Бер-берсенә беркетә.

Бел, балам, син рус телен,

Һәм онытма үз телең.

19. В. Казыйхановның “И родной тел” шигыре укыла.
Укытучы:

- Сезгә шигырь ошадымы? Аның нинди җитешсез ягы бар? Болай сөйләшү нилектән килә? (Тел ярлылыгыннан, туган телгә игътибар булмаудан)
Ә ни өчен телебез ярлы? (Үз телебездә аз сөйләшәбез, аз укыйбыз)
20. Әйе, без туган телебезне сакларга, аңа тугрылыклы булып, сүзләрне бозмыйча, саф татар телендә сөйләшергә тиешбез. Моны истән чыгармаска кирәк. Телебезне сакласак, халкыбыз да яшәр, Татарстаныбыз да чәчәк атар. Безне дә башка милләтләр милләт буларак хөрмәт итәр.
21.  Телебезне күңел гөле итеп,

Саф көенчә саклыйк гомергә.

Рухи дөньяң булсын халкың моңы,

Илең йөрсен уйда гел бергә.
22.  Төп нигезем минем – Татарстан,

Синең язмыш – безнең гомерләр.

Төп нигезем, аерма син мине

Әткәм-әнкәм биргән телемнән.

23.  Анам телен – Тукай телен тыңлап,

Яңа буын үсәр “уянып”.

Өзелеп калган нәсел җебен ничек

Терелтергә диеп уйланып.
24.  Бабамнарга лаек булсын дәвам,

Яшен уты булып яшьнәсен.

Телең, динең, гореф-гадәтләрең,

Татар дигән даның яшәсен.

Барысы бергә: Җыр булырлык сүзләр биргән

Матур телем, туган телем, рәхмәт сиңа!

Туган телем, киңдер сиңа күңел түрем!

“Туган тел” җырын җырлау.
IV. Йомгаклау.
